
КОМИ РЕСПУБЛИКАСА ПРАВИТЕЛЬСТВОЛÖН ШУÖМ
"Коми Республикаса культура да национальнöй политика министерство йылысь положение вынсьöдöм йылысь" Коми Республикаса Правительстволöн 2003 во апрель 29 лунся 76 №-а шуöмö
 вежсьöмъяс пыртöм йылысь
Коми Республикаса Правительство шуис:

Пыртны "Коми Республикаса культура да национальнöй политика министерство йылысь положение вынсьöдöм йылысь" Коми Республикаса Правительстволöн 2003 во апрель 29 лунся 76 №-а шуöмö татшöм вежсьöмъяс:

1) 2 пункт гижны тадзи:

"2. Тайö шуöмсö збыльмöдöм бöрся видзöдны Коми Республикаса Юралысьöс вежысь А.Л. Черновлы. ";
2) Коми Республикаса культура да национальнöй политика министерство йылысь положениеын, мый вынсьöдöма шуöмöн (содтöд):

а) 1 пункт гижны тадзи:

"1. Коми Республикаса культура да национальнöй политика министерство (водзö – Министерство) лоö культура, искусство, культурнöй наследиеса, кинематографияса да национальнöй йитöдъяса объектъяс  видзан, вöдитчан, нимöдан да государствосянь видзан юкöнын (водзö – культура да национальнöй йитöд юкöнъяс) государственнöй политика да веськöдлöм  збыльмöдысь, а сідзжö тайö юкöнъясын Коми Республикаса мукöд министерстволысь да олöмö пöртысь мукöд власьт органлысь уджсö веськöдлысь Коми Республикаса олöмö пöртысь власьт органöн.";
б) 6 пунктын "Коммунистическöй ул., 8" кывъяс вежны "Ленин ул., 73" кывъясöн;

в) 7 пункт гижны тадзи:

"7. Министерстволöн шöр могъясöн лоöны:
1) Коми Республика мутасын олысь войтырлысь аслыспöлöслунсö да интересъяссö тöд вылын кутöмöн культура да национальнöй йитöдъяс  юкöнын öтувъя государственнöй политика збыльмöдöм;

2) культура да национальнöй йитöдъяс юкöнын Коми Республикаса олöмö пöртысь власьт органъяс уджöн веськöдлöм;
3) Министерстволöн компетенцияын культура да национальнöй йитöдъяс юкöнын  кадрöвöй политика збыльмöдöм;

4) Коми Республикаын театр, шылад, хореография да серпасасян искусство, библиотека да музей удж, йöзöс киновидеоöн могмöдан удж сöвмöдöм;

5) законодательствоöн индöм Россия Федерацияса субъектъяслöн олöмö пöртысь власьт органъяс компетенцияын культурнöй наследиеса объектъяс видзан, вöдитчан, нимöдан да государствосянь видзан юкöнын государствоöн веськöдлöм;
6) Министерство компетенцияын культура да искусство юкöнъясын челядьлы содтöд тöдöмлун сетан, уджсикасын шöр тшупöда да уджсикасын вылыс тшупöда велöдан да содтöд тöдöмлун сетан велöдан учреждениеяс сöвмöмлы отсалöм;

7) йöзöс творческöй удж вылö ышöдöм  кузя мераяс дасьтöм да збыльмöдöм;
8) Министерство компетенцияын  национальнöй культура видзöмлы да сöвмöмлы отсалöм;

9) законодательство серти коми войтырлысь да Коми Республикаын олысь этша лыда вужвойтырлысь  кыв, традиционнöй культура видзöм да сöвмöдöм;
10)  национальнöй да кыв йитöдъяс юкöнын öтувъя государственнöй политика збыльмöдöм, Коми Республикаса государственнöй кывъяс видзöм да сöвмöдöм кузя уджöн веськöдлöм;

11) национальнöй йитöдъяслысь правовöй, котыртан да социально-экономическöй подув лöсьöдöмын участвуйтöм.";
г) 8 пункт гижны тадзи:

"8. Министерство  сылы  индöм могъяс серти вöчö татшöм шöр удж:

1) участвуйтö индöм ногöн культура да национальнöй йитöдъяс юкöнъясын государственнöй социально-экономическöй политика артмöдöмын да збыльмöдöмын;

2) дасьтö да пыртö индöм ногöн Коми Республикаса Юралысьлы, Коми Республикаса Правительстволы культура да национальнöй йитöдъяс юкöнъясын Коми Республикаса оланпас да Коми Республикаса мукöд правовöй акт балаяс;
3) анализируйтö культура юкöнын услугаяс рыноклысь серпассö да отсалö лöсьöдны тайö юкöнын услугаяс паськöдöмлы условиеяс;

4) вöчö анализ, планируйтöм да дасьтö Коми Республика мутасын культура да национальнöй йитöдъяс юкöнъясын федеральнöй да республиканскöй торъя мога уджтасъяс збыльмöдöм йылысь отчёт;

5) дасьтö аналитическöй да информационно-справочнöй материалъяс, лэдзö культура да национальнöй йитöдъяс юкöнъясын информационно-аналитическöй изданиеяс  законодательство серти;

6) участвуйтö аслас компетенцияын индöм ногöн лöсялана кадколаст кежлö Коми Республикаса социально-экономическöя сöвмöмлысь прогноз лöсьöдöмын, Коми Республикаын республиканскöй уджтасъяс, а сідзжö Коми Республикаса республиканскöй бюджет балаяс дасьтöмын;
7) анализируйтö культура да искусство юкöнъясын Коми Республикаса государственнöй учреждениеяслысь уджсö да вынсьöдö налöн уджын экономическöй петкöдлан лыдпасъяс, видзöдö Коми Республикаса культура да искусство государственнöй учреждениеясын сьöм да овмöс удж да эмбур комплексöн вöдитчöм бöрся;
8) дасьтö да пыртö Коми Республикаса Правительстволы Коми Республикаса культура да искусство государственнöй учреждениеяс уджын организационно-экономическöй механизм бурмöдöм кузя вöзйöмъяс;

9) вöчö индöм ногöн государственнöй заказ артмöдöм, меститöм кузя государственнöй заказчиклысь удж;

10) вöчö Коми Республикаса республиканскöй бюджетысь сьöмöн вöдитчан да сьöм босьтан удж, мый арталöма Министерство да Коми Республикаса культура да искусство государственнöй учреждениеяс видзöм вылö да Министерстволы урчитöм удж збыльмöдöм вылö;
11) вöчö индöм ногöн культура да национальнöй йитöдъяс юкöнын регионкостса да войтыркостса öтув удж;

12) участвуйтö аслас компетенцияын Министерстволöн да Коми Республикаса да Россия Федерацияса субъектъяслöн государственнöй власьт органъяслöн, меставывса асвеськöдлан органъяслöн артмöдчöм, сёрнитчöм, уджтас да план балаяс лöсьöдöмын да найöс збыльмöдöмын;
13) туялö законодательствоöн индöм  Россия Федерацияса субъектъяслöн олöмö пöртысь власьт органъяс компетенцияын национальнöй кадръяс дасьтан да найöс используйтан могъяс да Коми Республикаса мукöд олöмö пöртысь власьт органкöд öтув дасьтö лöсялана велöдан учреждениеясын кадръяс велöдöм кузя вöзйöмъяс;
14) вынсьöдö Коми Республикаса культура да искусство государственнöй учреждениеясса юрнуöдысьясöс аттестуйтöм нуöдан пöрадок йылысь положение;

15) аттестуйтö индöм ногöн Коми Республикаса культура да искусство государственнöй учреждениеясса юрнуöдысьясöс;
16) участвуйтö культура да искусство юкöнъясын челядьлы содтöд тöдöмлун сетан муниципальнöй велöдан учреждениеяс аттестуйтöм нуöдöм могысь материалъяс дасьтöмын;

17) индöм ногöн вöзйö сетны культураса, искусствоса да кинематографияса уджалысьяслы государственнöй наградаяс, индöм ногöн пыртö премияяс сетöм кузя вöзйöмъяс;
18) сетö культура да искусство юкöнъясын меставывса асвеськöдлан органъяслы консультативнöй да методическöй отсöг;

19) пыртö индöм ногöн Коми Республикаса Правительстволы Коми Республикаса культура да искусство государственнöй учреждениеяс лöсьöдöм, выльмöдöм да бырöдöм кузя вöзйöмъяс;

20) вынсьöдö индöм ногöн Коми Республикаса культура да искусство государственнöй учреждениеяслысь уставъяс, тайö учреждениеса юрнуöдысьяскöд кырымалö удж кузя сёрнитчöмъяс;
21) профессиональнöй искусство, культура да кинематография сöвмöмсö прогнозируйтö, планируйтö, анализируйтö, Коми Республикаса культура да искусство государственнöй учреждениеяслöн уджö отсалö пыртны искусство, музей да библиотека удж юкöнъясын отечественнöй да суйöрсайса опыт;
22) лöсьöдö условиеяс киновидеофонд артмöдöм да киновидеофильмъяс петкöдлöм вылö;

23) участвуйтö индöм ногöн Коми Республикаса государственнöй библиотека да музей фондъяс артмöдöмын, паськöдöмын, нимöдöмын да видзöмын;
24) вöчö Россия Федерацияса субъектъяслöн олöмö пöртысь власьт органъяс компетенцияын, мый индöма законодательствоöн, культурнöй наследиеса объектъяслысь государственнöй учёт, найöс  видзöм;

25) сöгласуйтö меставывса (муниципальнöй) тöдчанлуна историко-культурнöй заповедник котыртан пöрадок, сылысь мудор да сійöс видзан режим;
26) урчитö индöм ногöн нималан места мутаслысь вöдитчанногсö, тайö мутасöн вöдитчöм вылö дзескöдöмъяс да овмöс удж дорö, региональнöй тöдчанлуна культурнöй наследиеса объектъяс да меставывса (муниципальнöй) тöдчанлуна культурнöй наследиеса объектъяс, кутшöмъясöс колö пыртны Россия Федерацияса кар стрöитан кодекс серти лöсьöдöм стрöитчан правилöясö да мутас зонаяс вылö юклан схемаясö, проектируйтöм да стрöитöм дорö корöмъяс;
27) сетö Россия Федерацияса субъектъяслöн олöмö пöртысь власьт органъяслöн компетенцияын, мый индöма законодательствоöн, гижöда тшöктöдъяс му юклан, муасян, стрöитчан, видз-му бурмöдан, овмöс да мукöд удж дугöдöм йылысь, сы вöсна мый тайö уджъясыс вермöны торкны культурнöй наследиеса объектлысь состояниесö, торкны сылысь öтторъялунсö да важ ног сикассö,  а сідзжö сетö дугöдлöм уджъяс выльысь панöм вылö гижöда тшöктöмъяс;
28) сетö историко-культурнöй экспертизалöн кывкöртöд подув вылын Коми Республикаса Правительстволы региональнöй тöдчанлуна культурнöй наследиеса объектлöн мутасын либö сійöс видзан зонаясын транспортöн ветлöдлöмсö, тайö кö торкö сылысь öтторъялунсö да важ ног сикассö, чинтöм либö дугöдöм кузя вöзйöмъяс;
29) сетö индöм ногöн региональнöй тöдчанлуна культурнöй наследиеса объектъяс да культурнöй наследиеса эрдöдöм объектъяс серти культурнöй наследиеса объект видзан уджъяс нуöдöм вылö заданиеяс да культурнöй наследиеса объект видзан уджъяс нуöдöм вылö разрешениеяс, а сідзжö сöгласуйтö культурнöй наследиеса объект видзан  уджъяс нуöдöм вылö проектнöй документъяс;
30) сöгласуйтö индöм ногöн региональнöй тöдчанлуна культурнöй наследиеса объектъяс да культурнöй наследиеса эрдöдöм объектъяс серти памятник либö ансамбль да (либö) налысь мутасъяс видзöм кузя уджъяс проектируйтöм, нималан месталöн мутасын, а сідзжö культурнöй наследиеса объект видзан зонаясын му юклан, муасян, стрöитчан, видз-му бурмöдан, овмöс да мукöд удж проектируйтöм да нуöдöм;
31) сöгласуйтö индöм ногöн кар стрöитан документъяс, мый лöсьöдсьöны историческöй овмöдчöминъяс серти, да кар стрöитан регламентъяс, мый индöма культурнöй наследиеса объектъяслöн да найöс видзан зонаяслöн мутасын, кутшöмъясöс пыртöма муниципальнöй юкöнъясын стрöитчöм кузя правилöясö;
32) сöгласуйтö индöм ногöн региональнöй тöдчанлуна культурнöй наследиеса объектъяс вылö  юöртан гижöдъяс да пасйöдъяс пукталöм;

33) котыртö законодательствоöн индöм дырйи да пöрадок серти культурнöй наследиеса объектъяс кузя государственнöй историко-культурнöй экспертиза;

 34) пыртö индöм ногöн аслас компетенцияын культура да профессиональнöй искусство юкöнын содтöд тöдöмлун сетан, уджсикасын шöр тшупöда, уджсикасын вылыс тшупöда велöдан учреждениеяслы отсöг кузя вöзйöмъяс;
35) котыртö индöм ногöн культура да искусство юкöнъясын специалистъясöс дасьтöм, тöдöмлун бурмöдöм да квалификация кыпöдöм;
36) участвуйтö йöзкост творчество видзан да сöвмöдан юкöнъясын научнöя подулалöм региональнöй политика збыльмöдöмын;

37) отсалö асшöр йöзкост коллективъяслы, мичаторъяс вöчалысь коллективъяслы, ас кежысь уджалысь мастеръяслы выставкаяс котыртöмын, творческöй конкурсъяс да мукöд мероприятие, мый лöсьöдöма йöзкост творчество видзöм да сöвмöдöм могысь, нуöдöмын да участвуйтöмын;

38) участвуйтö художествоа донöн лыддян йöзкост мичаторъяслысь образец лыддьöг дасьтöмын федеральнöй олöмö пöртысь власьт лöсялана органöн найöс регистрируйтöм могысь;
39) аслас компетенцияын отсалö национально-культурнöй автономияяслы, шöринъяслы, ассоциацияяслы, котыръяслы, землячествояслы да мукöд общественнöй организациялы законодательство серти;
40) участвуйтö Коми Республика  сайын олысь коми этническöй группаяслы отсöг сетан государственнöй политика нуöдöмын;

41) вуджöдчö коми кыв вылö Коми Республикаса законодательствоöн индöм серти, официальнöя вуджöдö Коми Республикаса государственнöй власьт органъяслысь правовöй актъяс водзö вылö найöс официальнöя йöзöдöм могысь;
42) коланлун дырйи синхроннöя вуджöдö коми кыв вылö Коми Республикаса государственнöй власьт органъясöн котыртöм уна сикас заседаниевывса, совещаниевывса, сессиявывса сёрнитöмъяс;

43) бурмöдö коми кывйысь терминъяс да орфография правилöяс;

44) законодательство серти организационно-методическöя веськöдлö Коми Республикаса культура да искусство государственнöй учреждениеяслöн уджöн, координируйтö сылысь уджсö да видзöдö сылöн удж бöрся;
45) збыльмöдö законодательство серти Россия Федерацияса субъектъяслöн олöмö пöртысь власьт органъяслöн компетенцияын культурнöй наследиеса объектъяс видзан, вöдитчан, нимöдан да государственнöя видзан юкöнъясын государственнöй контроль;

46)  нуöдö законодательствоöн индöм пöрадок серти да аслас компетенцияын Коми Республикаса культура да искусство государственнöй учреждениеясын удж законодательство да мукöд нормативнöй правовöй акт, кöні  индöма удж кузя право нормаяссö, соблюдайтöм бöрся контроль;
47) збыльмöдö индöм ногöн Министерствоса уджалысьяслы лёк суöмысь видзан условиеяс да удж видзöм, законодательствоöн индöм пöрадок серти видзöдö Министерствоын условиеяс да удж видзöм бöрся, Коми Республикаса культура да искусство государственнöй учреждениеясын координируйтö да контролируйтö лёк суöмысь видзан условиеяс лöсьöдöм да удж видзöм кузя мероприятиеяс;

48) котыртö да збыльмöдö Коми Республикаса культура да искусство государственнöй учреждениеясын пöжарысь видзчысян мераяс лöсьöдöм да олöмö пöртöм;

49) котыртö да дасьтö Министерствоса сотрудникъясöс, кодъяс лоöны запасын,  мобилизуйтан дасьтöм серти, мобилизуйтöм да войтырöс дорйöм, воинскöй учёт да бронирование кузя, координируйтö да контролируйтö Коми Республикаса культура да искусство государственнöй учреждениеясын мобилизуйтана дасьтöм, войтырöс дорйöм, воинскöй учёт да бронирование кузя мероприятиеяс;
50) видзö аслас компетенцияын да Россия Федерацияса законодательство да Коми Республикаса законодательство серти государствоöн да мукöд оланпасöн видзан гуся юöръяс;

51) примитö индöм ногöн гражданаöс Министерство компетенцияын лоан юалöмъяс кузя, ас кадö да тыр-бура видлалö гражданалысь устнöй да гижöда шыöдчöмъяс, примитö на серти решениеяс да шыöдчысьяслы ыстö вочакыв законодательствоöн индöм кадколастö;

52) нуöдö Россия Федерацияса законодательство серти Министерство уджын лоöм архивнöй документъяс комплектуйтöм, видзöм, налысь учёт да наöн вöдитчöм кузя уджъяс;

53)  вöчö мукöд удж Россия Федерацияса законодательство да Коми Республикаса законодательство серти.";
д) 9 пунктö содтыны татшöм сюрöса 4 – 5 подпунктъяс:

"4) пыртны ведомствокостса комиссияясö, сöветъясö, туялысь коллективъясö да экспертнöй группаясö Министерстволöн уджöн лоан юалöмъяс серти ассьыс петкöдлысьясöс пыртöм кузя вöзйöмъяс;

5) пыртны Коми Республикаса Юралысьлы да Коми Республикаса Правительстволы Министерствоöн веськöдлан да сылысь удж бурмöдан вöзйöмъяс.".
Коми Республикаса Юралысь                                                         В. Торлопов

Сыктывкар

2007 вося май 8 лун

84 №

Комиöдіс   Афанасьева Е.Е.

12 599 пас

